Metodologija za kompilaciju i diseminaciju statistike platnog bilansa za Bosnu i Hercegovinu

I Opšte napomene

Centralna banka Bosne i Hercegovine (u daljnjem tekstu CBBiH), u skladu sa Zakonom o CBBiH, Zakonom o statistici BiH te Memoradumom potpisanim između Agencije za statistiku BiH i CBBiH, je institucija koja je nadležna za kompilaciju i diseminaciju statistike platnog bilansa za Bosnu i Hercegovinu (BiH). Kompilacija i diseminacija se radi u skladu s međunarodno priznatim standardima, koje je uspostavio Međunarodni monetarni fond (MMF) i posljednje objavio 2009. godine u šestom izdanju Priručnika za platni bilans i međunarodnu investicijsku poziciju (BPM6). Platni bilans (BoP) predstavlja statistički izvještaj koji sistematski prikazuje vrijednosti ekonomskih transakcija između rezidenata i nerezidenata posmatrane ekonomije za određeni vremenski period. Sastoji se od računa robe i usluga, primarnog i sekundarnog računa dohotka, kapitalnog računa i finansijskog računa. Podjela na spomenute račune usklađena je s prirodom datih i primljenih ekonomskih sredstava. 

Pri kompilaciji platnog bilansa CBBiH koriste se četiri primarna načina prikupljanja podataka i to:

· Direktna istraživanja (istraživanje o direktnim investicijama, istraživanje o trgovinskim kreditima i avansima, uslugama transporta, osiguranja i reosiguranja, PTT i telekomunikacijskim uslugama, uslugama procesiuranja robe u stranom vlasništvu i avio uslugama),
· Statistički i administrativni izvori podataka (publikacija ECB, BIS banke, OECD, EUFOR, kompanija za transfer novca, ambasada i međunarodnih organizacija u BiH, kao i statističkih zavoda zemalja iz okruženja te razna bh. državna ministarstva, bh. statističke institucije, fondovi penziono-invalidskog osiguranja, NOS – nezavisni operator sistema, Agencija za poslove sa strancima, Direkcija za civilno vazduhoplovstvo itd.),
· Statistike kompilirane u CBBiH (statistika monetarnog i finansijskog sektora, vladinih finansija te podaci iz odjeljenja bankarstva, trezora, monitoringa i analiza i računovodstva),
· ITRS (sistem evidentiranja međunarodnih transakcija) – izvještaj komercijalnih banaka u BiH o obavljenim transakcijama plaćanja i naplate koje su banke obavile za svoje klijente prema nerezidentima. Izvještaj ne sadrži pojedinačne podatke o transakcijama klijenata banaka nego obuhvata mjesečne podatke o transakcijama agregirane prema srodnosti transakcija a na osnovu ITRS kodova. 
Izvještaji o platnom bilansu kompiliraju se kvartalno, pri čemu je rok za objavljivanje izvještaja kraj tekućeg za prethodni kvartal. Rokovi za objavljivanje izvještaja su dostupni u kalendaru za objavljivanje statističkih podataka koji se nalazi na web stranici CBBiH. 

Pri izradi kvartalnog platnog bilansa revidiraju se i podaci za prethodne kvartale tekuće godine, a pri izradi godišnjih izvještaja revidiraju se kvartalni i godišnji podaci za ukupno tri godine unazad, pri čemu se daje tekstualno objašnjenje za značajnije revizije podataka. 

Revizije izvještaja o platnom bilansu se rade iz sljedećih razloga: 

· državne institucije dostavljaju revidirane mjesečne i godišnje izvještaje (Agencija za statistiku BiH, Ministarstvo finansija i trezora BiH i sl.), 

· pojedine institucije objavljuju podatke sa značajnim vremenskim zakašnjenjem u odnosu na izvještajni period (kao što su OECD, BIS i sl.),

· direktna istraživanja koja provodi CBBiH za prethodne periode se završavaju nakon prvog objavljivanja platnobilansnih podataka, pa je potrebno te rezultate uključiti kroz redovne revizije i sl.

Platni bilans u CBBiH publikacijama, kao i na web stranici, se iskazuje u bh. valuti (u konvertibilnim markama). Preračunavanje vrijednosti transakcija u domaću valutu radi se korištenjem srednjeg kursa koji objavljuje CBBiH. Za poznate transakcije vrijednosti se izračunavaju korištenjem kursa koji je važio na datum transakcije. Pri kompilaciji platnog bilansa, gdje god je to moguće, koriste se tržišne cijene, odnosno tržišne vrijednosti transakcija.      
II Stavke platnog bilansa
1. Tekući račun

Konceptualni okvir: Tekući račun prikazuje tokove robe, usluga, primarnog i sekundarnog dohotka između rezidenata i nerezidenata. Bilans tekućeg računa predstavlja razliku priliva sredstava po osnovu ukupnog izvoza i naplaćenog dohotka i odliva sredstava po osnovu ukupnog uvoza i isplaćenog dohotka (izvoz i uvoz se odnose na robu i usluge, a dohodak se odnosi na primarni i sekundarni dohodak).  
1.1. Izvoz i uvoz robe

Vrijednosti izvoza i uvoza robe za potrebe platnog bilansa procjenjuju se na osnovu podataka o statistici vanjske trgovine za čiju kompilaciju i diseminaciju je nadležna Agencija za statistiku Bosne i Hercegovine (BHAS). Podaci preuzeti od BHAS su adekvatna osnova za procjenu i prilagođavanje podataka o uvozu i izvozu kako bi se isti uskladili s preporučenom metodologijom za potrebe platnog bilansa za obuhvat i klasifikaciju. Osnovna prilagođenja vanjskotrgovinskih podataka se odnose na klasifikacijsko prilagođenje, odnosno umanjenje uvoza za vrijednosti osiguranja i transporta robe (svođenje uvoza sa „c.i.f.“ na „f.o.b“ paritet). Vrijednosti međunarodnog osiguranja i transporta su uključene u odgovarajuće kategorije usluga, direktno osiguranje (osiguranje robe) i odgovarajuću kategoriju transporta (u zavisnosti od vrste transporta: cestovni, zračni, pomorski, riječni i dr). Izračun parametara neophodnih za svođenje uvoza sa „c.i.f“ na „f.o.b“ paritet se temelji na podacima dobijenim kroz istraživanje o trgovinskim kreditima i avansima. Uvoz robe iz susjednih zemalja je izuzet iz cjelokupne vrijednosti uvoza koja se koristi za klasifikacijsko prilagođenje.
Vrijednost robe uvezene na procesuiranje te nakon procesuiranja izvezene i/ili robe izvezene na procesuiranje pa nakon procesuiranja uvezene se izuzima iz trgovine robom i iste su obuhvaćene trgovinom uslugama te prezentirane kao „Neto roba za procesuiranje“. Pored navedenog, prilagođavanje vanjskotrgovinskih podataka potrebama platnog bilansa podrazumijeva i procjene neregistrovane vanjske trgovine te izuzimanje vrijednosti trgovine robom za potrebe međunarodnih organizacija sa sjedištem u BiH.

1.2. Izvoz i uvoz usluga 

Konceptualni okvir: Transakcije nastale usljed pružanja ili korištenja usluga se evidentiraju onda kada je usluga pružena, odnosno korištena (za detaljnije pojašnjenje vidi paragraf 3.47, BPM6). Klasifikacija je uglavnom zasnovana na osnovu činjenice ko pruža uslugu, osim za putovanje, građevinske i vladine robe i usluge gdje je klasifikacija zasnovana na činjenici ko vrši transakciju. Stoga, klasifikacija usluga vrši se u skladu s vrstom usluga koje se pružaju ili koriste a ne u skladu s vrstom institucionalne jedinice koja pruža usluge. U skladu s primijenjenom metodologijom za kompilaciju i diseminaciju statistike platnog bilansa i međunarodne investicijske pozicije (BPM6), račun usluga obuhvaća sljedeće stavke:
	

	GLAVNE KOMPONENTE USLUGA (BPM6)

	Usluge proceuiranja robe u stranom vlasništvu

	Usluge održavanja i popravki 

	Transport

	Putovanja

	Građevinarstvo

	Usluge osiguranja i penzionih usluga

	Finansijske usluge

	Naknade za korištenje intelektualnog vlasništva

	Telekomunikacijske, kompjuterske i informacione usluge

	Ostale poslovne usluge

	Lične, kulturne i rekreativne usluge

	Robe i usluge vlade


1.2.1. Usluge procesuiranja robe u stranom vlasništvu – podrazumijevaju preradu, doradu, pakovanje, etiketiranje, montažu od strane preduzeća koja nisu vlasnici te robe. 
Godišnjim  istraživanjem o uslugama procesuiranja robe u stranom vlasništvu (lohn poslovi) prikupljaju se podaci neophodni za izračun ove vrste usluga. Listu kompanija koje se bave lohn poslovima  sačinjava Uprava za indirektno oporezivanje BiH. Koncept promjene vlasništva nad uvezenom robom je glavna odrednica za pravilnu klasifikaciju i distinkciju između vanjske trgovine robom i vanjske trgovine uslugama. Vrijednost robe kod koje dolazi do promjene vlasništva obuhvaćena je međunarodnom trgovinom robom. Vrijednost robe koja je privremeno uvezena/izvezena bez promjene vlasništva i koja je podvrgnuta procesiuranju izuzima se iz ukupne vrijednosti trgovine robom a ista je obuhvaćena trgovinom uslugama i uključena u trgovinu uslugama. 
Procjena kvartalnih podataka za potrebe platnog bilansa temelji se na podacima vanjske trgovine preuzetim od BHAS. Podaci o vanjskoj trgovini preuzeti od BHAS grupisani su u tri kategorije uvoza i tri kategorije izvoza robe. Te kategorije su sljedeće:

-
Redovan uvoz robe   

–    Redovan izvoz robe

-
Uvoz robe na procesuiranje    
–    Izvoz procesuirane robe

-
Uvoz procesuirane robe 
–    Izvoz robe na procesuiranje

Za potrebe procjene naplaćenih i plaćenih usluga za procesuiranje posmatrane robe, preuzeti podaci se prilagođavaju vrijednosno i po obuhvatu u skladu s preporukama primijenjene metodologije. 
1.2.2. Usluge održavanja i popravki – podrazumijevaju održavanje i popravke brodova, aviona i transportne opreme koje su rezidenti izvršili na robi u vlasništvu nerezidenata i obratno. Izvori podataka za ovu vrstu usluga su ITRS i godišnje istraživanje o transportnim uslugama. 
1.2.3. Transportne usluge – Transport je proces prenošenja ljudi i stvari s jedne na drugu lokaciju, a uključuje i vrijednosti pratećih usluga. U transportne usluge su također uključene i poštanske i kurirske usluge. Transportne usluge se klasifikuju na osnovu vrste transporta (pomorski, avionski, ostali, koji se dalje dijeli na željeznički, cestovni, riječni, cjevovodni, svemirski te transmisija električne energije) i na osnovu vrste robe koja se transportuje (putnički i robni). Od 2008. godine prihodi i rashodi po osnovu prevoza robe i putnika, kao i vrijednosti pratećih usluga, koji zajedno čine ukupnu vrijednost transportnih usluga, procjenjuju se na osnovu rezultata direktnog istraživanja koje provodi CBBiH na godišnjem nivou. Tim istraživanjem obuhvaćena su sva rezidentna preduzeća registrovana za obavljanje usluga u međunarodnom cestovnom, željezničkom i zračnom prometu. Podaci koji se prikupljaju od bh. aerodroma, Direkcije za civilno vazduhoplovstvo, Nezavisnog operatora sistema (NOS) itd. se koriste kao dodatni izvor podataka za one stavke transportnih usluga koje nisu obuhvaćene ranije navedenim istraživanjem o transportnim uslugama. Za potrebe kvartalnih izvještaja o platnom bilansu podaci se dobivaju procjenom koja se zasniva na rezultatima istraživanja prethodnih godina, vrijednostima i količinama uvoza i izvoza robe za kvartale za koje se transportne usluge procjenjuju te kretanju cijena transportnih usluga u okviru indeksa potrošačkih cijena (koje objavljuje BHAS). Kada se dobiju rezultati anketnih istraživanja, u redovnim revizijama platnog bilansa koriguju se prethodno procijenjene vrijednosti transportnih usluga. Procijenjeni podaci se dopunjuju i izvještajima Ministarstva prometa i komunikacija BiH o avionskom prevozu te rezultatima ITRS istraživanja koje također provodi CBBiH. 
Poštanske i kurirske usluge, kao posebna kategorija transportnih usluga, obuhvataju preuzimanje, transport i dostavu pisama, novina, periodičnih publikacija, brošura, paketa kao i šalterske usluge poštanskih ureda poput prodaje markica, slanje telegrama i iznajmljivanja poštanskih sandučića. Podaci se dobijaju na osnovu kvartalnog direktnog istraživanja o PTT uslugama.
1.2.4. Putovanja – predstavljaju prihode od robe i usluga pruženih inostranim putnicima i turistima te rashode za robe i usluge koje su domaći putnici i turisti imali u inostranstvu. Osnovna podjela putovanja je na poslovna i privatna. Poslovna putovanja uključuju robe i usluge nabavljene za ličnu potrošnju na putovanjima u inostranstvo čija je primarna svrha poslovna. Privatna putovanja odnose se na robe i usluge kupljene prilikom putovanja u inostranstvo iz drugih a ne poslovnih razloga, kao što su odmori, učestvovanje u rekreacijskim i kulturnim događanjima, posjete prijateljima i rodbini, hodočašća te iz obrazovnih ili zdravstvenih razloga. U skladu s preporučenom metodologijom MMF-a, zvanični podaci statističkih zavoda u BiH i zemalja u okruženju o dolascima i broju noćenja stranih turista osnova su i za procjene neregistrovanog turizma, troškove boravka stranog osoblja u BiH te pogranične dnevne kupovine. Pored pomenutih izvora, kao dodatni izvor podataka za putovanja koristi se ITRS istraživanje, UNESCO-va baza podataka o mobilnosti studenata i podaci Agencije za poslove sa strancima za procjenu putovanja u svrhu obrazovanja, dok se za procjenu putovanja iz zdravstvenih razloga koriste publikacije BHAS o uslugama zdravstvene zaštite.
1.2.5. Građevinske usluge – uključuju izgradnju, obnovu, popravku ili dogradnju stalnih sredstava u obliku zgrada, poboljšanje inžinjerske prirode kvaliteta zemljišta te ostalo, kao što je izgradnja cesta, mostova, brana i slično. Građevinski radovi se dijele na radove u inostranstvu i građevinske radove u BiH. Za građevinske radove u inostranstvu prihodi bh. rezidentnih preduzeća preuzimaju se od BHAS uz dodatne procjene na osnovu podataka prikupljenih iz različitih izvora (web stranica, publikacija i sl.), a rashodi se dobivaju iz ITRS istraživanja. Međutim, za građevinske radove u BiH, tj. radove nerezidenata u BiH, i za prihode i za rashode koriste se podaci iz ITRS-a.
1.2.6. Osiguranje i penzione usluge – uključuju usluge životnog osiguranja, neživotnog osiguranja, reosiguranja, osiguranja robe u prevozu, penzije te pomoćne usluge u osiguranju, penzijama i razne izvedbe standardizovanih osiguranja. Osiguravajuće kompanije obavljaju poslove naplate premija, plaćanja potraživanja i ulaganja sredstava. Kako bi se komponenta usluga isključila iz poslova koje obavljaju osiguravajuće kompanije, potrebno je izvršiti njihovo preinačenje. Ukupna vrijednost usluga osiguranja je izvedena kao marža između vrijednosti koje dospijevaju osiguravajućim kompanijama i vrijednosti koje dospijevaju osiguranicima. U slučaju kompilacije platnog bilansa BiH, vrijednosti tih usluga su dobijene direktnim istraživanjem svih rezidentnih osiguravajućih i reosiguravajućih kompanija i podataka iz ITRS-a.  Kao dodatni izvor podataka za komponentu direktnog osiguranja – osiguranje robe pri tansportu, koriste se podaci o vanjskoj trgovini robom (dio iz „c.i.f“ – „f.o.b“ prilagođenja) i podaci prikupljeni istraživanjem o trgovinskim kreditima i avansima.
1.2.7. Finansijske usluge – uključuju usluge finansijskih posrednika i pomoćne usluge, osim osiguravajućih i penzionih usluga. Obično su uključene usluge koje pružaju banke i ostale finansijske korporacije. To uključuje uzimanje depozita i davanje zajmova, akreditive, usluge povezane s kreditnim karticama, provizije i naknade za finansijski lizing, faktoring, preuzimanje i poravnanje. Savjetodavne finansijske usluge, skrbničke usluge i finansijska aktiva, finansijsko upravljanje aktivom, usluge nadzora, usluge analize likvidnosti, usluge ocjene rizika osim usluga osiguranja, spajanja i akvizicije, usluge kreditnog rejtinga, berzovnih usluga i usluge trustova. Izvor podataka za ovu vrstu usluga je ITRS a izračun FISIM-a (Financial intermediation services indirectly measured) temelji se na kombinaciji izvora: izvještajima računovodstva CBBiH, istraživanju o direktnim stranim investicijama, statistici monetarnog i finansijskog sektora kao i statistici vanjskog duga i vladinog sektora.
1.2.8. Naknade za korištenje intelektualnog vlasništva – uključuju naknade za korištenje imovinskih prava (kao što su patenti, zaštitni znakovi, autorska prava, industrijski procesi i dizajn, uključujući poslovne tajne i koncesije). Ova prava mogu nastati iz istraživanja i razvoja, kao i iz marketinga, a naknade za licence za reprodukovanje ili distribuiranje intelektualnog vlasništva sadržane u proizvedenom izvorniku ili prototipovi (kao što su kopiranje prava na knjige i rukopise, računarski softver, kinematografskih djela i zvučne snimke) i srodna prava (kao što su nastupi i televizija, kablovski ili satelitski prenos). Naknade za korištenje intelektualnog vlasništva, za kompilaciju platnog bilansa, prikupljaju se iz ITRS-a. 
1.2.9. Telekomunikacijske, kompjuterske i informacione usluge – telekomunikacijske i kompjuterske  usluge se definišu na osnovu prirode usluge, a ne na osnovu načina kako je ista pružena. Ove usluge podrazumijevaju plaćanje/naplatu za transmisiju, a ne sadržaj transmisije. Telekomunikacijske usluge se kompiliraju iz anketnog istraživanja na kvartalnoj osnovi, koje CBBiH provodi za sva bh. rezidentna preduzeća koja pružaju usluge mobilne i fiksne telefonije, interneta i kablovske televizije u BiH. Kompjuterske usluge se preuzimaju iz administrativnog izvora dok se informacione prikupljaju putem ITRS-a. 
1.3.0. Ostale poslovne usluge – uključuju nekoliko različitih vrsta usluga (istraživanje i razvoj; usluge profesionalng i menadžment konsaltinga; tehničke, trgovinske i ostale poslovne usluge) čija je podjela propisana šestim izdanjem MMF-ovog priručnika za platni bilans (BPM6). Za izračunavanje ovih usluga primjenjuje se jedinstveno statističko istraživanje na osnovu podataka iz ITRS-a i direktnog istraživanja CBBiH za usluge međunarodnog transporta (operativni lizing).
1.3.1. Lične/personalne, kulturne i rekreativne usluge – sastoje se od dvije komponente: audio-vizuelne usluge (produkcija filmova, muzike, radio i televizijskih programa), izvor podataka je direktno istraživanje o PTT uslugama, te lične/personalne usluge koje obuhvataju zdravstvene, usluge obrazovanja, nasljedstva, rekreativne i ostale personalne usluge za koje je izvor podataka ITRS istraživanje.
1.3.2. Robe i usluge vlade – prema metodologiji BPM6 vladina predstavništva i internacionalne organizacije nisu rezidenti države u čijoj se teritoriji fizički nalaze i tretiraju se kao nerezidenti. Robe i usluge pružene ambasadama, konzulatima, vojnim jedinicama, mirnovnim snagama i ostalim službenim subjektima stranih vlada obuhvaćene su ovom vrstom usluga. Izvor podataka o troškovima i rashodima bh. ambasada i diplomatsko-konzularnih predstavništava u inostranstvu jeste Ministarstvo vanjskih poslova BiH, dok se prihodi odnosno plaćanja procjenjuju na temelju broja stranih ambasada i međunarodnih civilnih i vojnih jedinica u BiH.
1.3. Primarni dohodak

Konceptualni okvir: Račun primarnog dohotka prikazuje tokove primarnog dohotka između rezidentnih i nerezidentnih institucionalnih jedinica. U skladu s metodologijom MMF-a (BPM6), dvije su vrste primarnog dohotka, i to onaj koji je povezan s proizvodnim procesom (kompenzacije zaposlenih, porezi i subvencije na proizvode, te onaj koji je u vezi s vlasništvom finansijskih i drugih neproizvedenih sredstava (dohodak na imovinu kao rezultat naknade za ustupanje finansijskih sredstava, tj. investicijski dohodak, ili dohodak nastao kao posljedica iznajmljivanja prirodnih resursa). Investicijski dohodak dalje se dijeli na dividende i povlačenja dohotka od kvazikorporacija te reinvestiranu zaradu i kamate. 
Kompenzacije zaposlenim se procjenjuju na strani prihoda na osnovu agregiranih podataka o broju bh. rezidenata zaposlenih u međunarodnim organizacijama i ambasadama u BiH i isplaćenim platama i naknadama za njihov rad. Plate i naknade bh rezidenata na sezonskom i povremenom radu u inostranstvu su također uključeni u kompenzacije zaposlenih. Na strani rashoda koriste se podaci o broju sezonskih i povremenih nerezidenata na radu u BiH i podaci o nerezidentima privremeno zaposlenim u bh. diplomatskim i konzularnim predstavništvima. 
Dohodak od investicija (od direktnih, portfolio i ostalih investicija) evidentira se na osnovu rezultata istraživanja o inostranim investicijama u BiH i trgovinskim kreditima za bh. preduzeća koja se bave uvozom i izvozom robe. Uz spomenute prihode od investicija obuhvaćeni su i monetarni prihodi, za koje je izvor CBBiH Odjeljenje za računovodstvo. Na osnovu rezultata istraživanja, u prihodima se evidentiraju podaci o dividendama, reinvestiranim zaradama i kamatama od direktnih investicija u inostranstvo, kamatama zarađenim od investiranja u dužničke vrijednosne papire u okviru portfolio investicija, kamatama na depozite kod nerezidenata i kamatama na trgovinske kredite. Na strani rashoda, koristeći iste izvore, evidentiraju se isplaćene dividende i reinvestirana zarada direktnim inostranim investitorima, plaćanja kamata na zajmove, depozite, međukompanijske i trgovinske kredite. Pored navedenog, na strani rashoda u kategoriji ostalih investicija je i otplata kamate na javni dug sektora vlade prema podacima Ministarstva finansija i trezora BiH. 

1.4. Sekundarni dohodak 

Konceptualni okvir: Račun sekundarnog dohotka prikazuje tekuće transfere između rezidenata i nerezidenata. Dok primarni dohodak utiče na nacionalni dohodak, sekundarni dohodak skupa s primarnim ima uticaja na bruto nacionalni raspoloživi dohodak. Tekući transferi se dalje mogu klasifikovati po institucionalnim sektorima koji primaju ili daju transfere. Naime, transfer je iznos koji odgovara ustupanju robe, usluge, finansijskog ili drugog neproizvedenog sredstva od strane jedne institucionalne jedinice drugoj, i to gdje ne postoji odgovarajuća uzvratna ekonomska protivvrijednost. To znači da institucionalna jedinica koja daje transfer ništa ne prima zauzvrat. U skladu s međunarodnim standardima, transferi se klasifikuju u dvije kategorije, i to kao personalni transferi i ostali tekući transferi. Personalni transferi obuhvataju sve tekuće transfere u gotovini ili robi koji se dogode između rezidentnog i nerezidentnog domaćinstva. Stoga, personalni transferi predstavljaju tekuće transfere između rezidentnih i nerezidentnih pojedinaca, nezavisno od izvora dohotka pošiljaoca kao i odnosa između domaćinstava. Doznake zaposlenih su tekući transferi zaposlenih rezidentima neke druge ekonomije. U platnom bilansu sekundarni dohodak predstavlja se odvojeno za sektor vlade i za ostale sektore. 

Za sektor vlade na strani prihoda evidentiraju se novčane dotacije za tekuće transfere u okviru raznolikih projekata, koje finansiraju zvanični donatori (pojedinačne zemlje ili međunarodne organizacije). Godišnje podatke o zvaničnoj pomoći razvoju BiH objavljuje OECD za članice DAC, a ostale dotacije i pomoći procjenjuju se na osnovu podataka domaćih institucija, kao i na osnovu podataka o prisutnim donatorima u BiH. Na dugovnoj strani, pod stavkom Socijalna davanja za sektor vlade evidentiraju se isplate entitetskih penzionih fondova nerezidentima (osobama koje su pravo na penziju stekle u BiH). 

Transferi ostalih sektora obuhvaćaju personalne i ostale transfere. Izvori podataka za dio personalnih transfera formalnim kanalima, i za prilive i za odlive, jesu banke (ITRS istraživanje) i podaci kompanija za transfer novca, a s obzirom na to da su u posljednje vrijeme i pošte uključene u aktivnosti prenosa novca, koriste se kao izvor podataka. Preostali dio transfera iz inostranstva, odnosno dio primljen neformalnim kanalima procjenjuje CBBiH, koristeći se kao dodatnim izvorima podataka podacima Agencije za statistiku BiH i Ministarstva za ljudska prava i izbjeglice BiH. Najvećim dijelom priliv ostalih transfera čine podaci o socijalnim davanjima bh. rezidentima iz penzionih fondova iz inostranstva, dok su ostalo transferi za štete nastale kao sekundarna posljedica osiguranja života. Podaci o penzijama iz inostranstva prikupljaju se od komercijalnih banaka (putem ITRS istraživanja), dok podatke o osiguranju i reosiguranju CBBiH prikuplja provođenjem direktnog istraživanja. Obuhvat kod ovog istraživanja je potpun, što znači da se podaci prikupljaju od svih registrovanih i operativnih osiguravajućih i reosiguravajućih kompanija s područja BiH.    
2. Kapitalni račun 

Konceptualni okvir: Kapitalni račun prikazuje, u skladu s preporučenim i primijenjenim standardima, tokove kapitalnih transfera između rezidenata i nerezidenata te nabavku i prodaju neproizvedenih, nefinansijskih sredstava također između rezidenata i nerezidenata. Kapitalni transferi su transferi kod kojih se vlasništvo nad sredstvom (osim kada su u pitanju gotovina i zalihe) prenosi s jednog vlasnika na drugog, obavezuju se jedna ili obje ugovorne strane da nabave ili prodaju sredstvo, ili u slučaju da vjerovnik oprašta obavezu povjeriocu. Kapitalni transferi su klasifikovani kao transferi koji se odnose na sektor vlade i one koji se odnose na ostale sektore (što uključuje sektor finansijskih korporacija, nefinansijskih korporacija, domaćinstva i neprofitne institucije koje služe domaćinstvima).   

U platnom bilansu BiH za sektor vlade trenutno zabilježene su samo prihodovne stavke kapitalnih transfera kao udio u ukupnoj razvojnoj pomoći BiH, a evidentiraju se i podaci o eventualnom oprostu dugovanja. Osnova za procjene kapitalnih transfera su godišnji podaci OECD, a ostale dotacije i pomoći istražuju se na osnovu podataka domaćih instutucija, kao i direktno od u BiH prisutnih donatora. Od ukupnih dotacija procjenjuje se udio kapitalnih, dok ostatak predstavlja tekuće transfere (vidi 1.4 Sekundarni dohodak). Kapitalni transferi ostalim sektorima, uključuju procjene transfera migranata u nenovčanom obliku, procjenjuju se na osnovu podataka o ukupnom iznosu personalnih transfera te podataka koji su rezultat istraživanja koje provodi BHAS (kao što je istraživanje o potrošnji domaćinstava). 
Neto kreditiranje

U skladu s novom metodologijom MMF-a (BPM6), u platnom bilansu se računski iskazuje nova bilansna stavka, neto kreditiranje (+) / neto  pozajmljivanje (–), odnosno bilans tekućeg i kapitalnog računa. Taj bilans u stvari predstavlja sumu razlika neto potraživanja i neto dugovanja na računima robe, usluga, primarnog dohotka, sekundarnog dohotka i kapitalnog računa.

3. Finansijski račun

Konceptualni okvir: U finansijskom računu evidentirane su transakcije koje uključuju finansijska sredstva i obaveze, a koje se odvijaju između rezidenata i nerezidenata. Finansijski račun prikazuje funkcionalne kategorije, sektore, instrumente i ročnost neto međunarodnih finansijskih transakcija. Ukupan saldo finansijskog računa se naziva neto kreditiranje/neto pozajmljivanje. Slučaj da je saldo finansijskog računa neto kreditiranje znači da posmatrana ekonomija plasira sredstva ostatku svijeta, dok neto pozajmljivanje ima suprotno značenje. Standardne komponente finansijskog računa predstavljaju direktne investicije, portfolio investicije, finansijski derivati (osim rezerve), ostale investicije i rezervna aktiva. 
3.1. Direktne investicije
Konceptualni okvir: Direktna investicija je kategorija prekogranične investicije povezane s rezidentom jedne ekonomije koji ima kontrolu ili značajan uticaj na upravljanje kompanijom koja je rezident neke druge ekonomije. Pored toga što direktne investicije rezultiraju iz vlasništva nad kapitalom koje daje pravo kontrole ili uticaja, direktne investicije također uključuju i drugi vid investicije proizašao kroz takav odnos, uključujući investicije u kompanije na koje se ima indirektan uticaj ili kontrola, investicije u povezane/sestrinske kompanije, dug i povratno investiranje (investiranje u investitora). Kontrola ili uticaj mogu se postići direktnim vlasništvom nad kapitalom koje omogućava pravo glasa u kompaniji, ili indirektno ukoliko se ima pravo glasa u drugoj kompaniji koja pak ima pravo glasa u posmatranoj kompaniji. Odnos se smatra neposrednom direktnom investicijom kada direktni investitor posjeduje vlasnički kapital koji mu omogućava 10 ili više procenata prava na odlučivanje u kompaniji u koju je investirano. Odnos se smatra posrednom direktnom investicijom kada imamo direktnu investiciju s pravom na odlučivanje u jednoj kompaniji koja pak posjeduje pravo na odlučivanje u drugoj kompaniji. Direktna investicija uključuje većinu finansijskih transakcija i situacija između povezanih rezidenata iz različitih ekonomija. Investicijski dohodak povezan s pozicijom direktne investicije je također uključen u direktne investicije. Standardne komponente direktnih investicija su vlasnički udio i dužnički instrumenti. Kao posebna stavka vlasničkog kapitala direktnih investicija u finansijskom računu evidentira se reinvestirana zarada. Reinvestirana zarada koja nastaje na osnovu vlasništva direktnog investitora je u stvari imputirana transakcija na finansijskom računu, a to je korespondirajuća stavka jednaka iznosu reinvestirane zarade na računu primarnog dohotka. U nekim slučajevima reinvestirana zarada može biti i negativna, na primjer u slučaju kada je u posmatranom periodu preduzeće poslovalo s gubitkom ili ako je iznos plativih dividendi u posmatranom periodu veći od ostvarene neto dobiti za taj period. Pozitivna reinvestirana zarada se tretira kao injekcija vlasničkog kapitala u kompaniju s direktnom investicijom, dok se negativna reinvestirana zarada tretira kao povlačenje vlasničkog kapitala. 
Od 2004. godine CBBiH redovno provodi kvartalno (na uzorku koji uključuje preduzeća s većim iznosima investicija, kao i sva nova preduzeća sa stanjem direktnih investicija većim od 100.000 KM u tom kvartalu) i godišnje (potpuni obuhvat preduzeća koje imaju direktne investicije veće od praga koji iznosi 100.000 KM) direktno istraživanje o direktnim investicijama (DI) u BiH. Istraživanjem su obuhvaćena finansijska i nefinansijska preduzeća koja imaju, ili se pretpostavlja da imaju, strana ulaganja iz inostranstva, koja i sama investiraju u inostranstvo ili možda posuđuju sredstva iz inostranstva. Za preduzeća s direktnim investicijama, na osnovu podataka sudova o registrovanom inostranom kapitalu u BiH, manjim od spomenutog praga CBBiH radi procjene direktnih investicija. Direktne investicije po svom karakteru se prikazuju kao neto finansijska aktiva i neto finansijska pasiva. Prema novoj metodologiji MMF-a praćenje zadržane zarade svodi se na evidentiranje zadržane zarade na kvartalnoj osnovi, u periodu u kojem je zarada ostvarena. Pored prikupljanja podataka o pasivi direktnih investicija, istraživanjem su također obuhvaćena i preduzeća sa značajnim direktnim investicijama u inostranstvu na osnovu podataka Ministarstva za vanjsku trgovinu i ekonomske odnose BiH. Detaljnija metodološka pojašnjenja o direktnim investicijama u BiH vidi koristeći sljedeći link: Statistika direktnih stranih ulaganja. 
3.2. Portfolio investicije

Konceptualni okvir: Kategorija portfolio investicija obuhvaća transakcije i stanja imovinskih i dužničkih vrijednosnih papira, koji nisu klasifikovani kao direktne investicije ili rezervna aktiva. Kao portfolio investicije smatraju se investicije stranog ulagača u imovinu u procentu manjem od 10%. Kapital koji nije u obliku vrijednosnih papira (npr. u društvima s ograničenom odgovornošću) nije uključen u portfolio investicije; uključen je u direktne ili ostale investicije. Portfolio investiranje obuhvaća, ali nije ograničeno na, vrijednosne papire kojima se trguje na organiziranim ili drugim finansijskim tržištima. Portfolio investicije se mogu prezentirati po instrumentima, originalnom ili preostalom dospijeću ili institucionalnom sektoru.
Istraživanje o direktnim investicijama u BiH koncipirano je tako da omogućava i prikupljanje podataka o portfolio investicijama. Međutim, prikupljanje podataka o portfolio investicijama na ovaj način je nepotpuno što se tiče obuhvata i uključuje samo praćenje pasive portfolio investicija onih preduzeća koja imaju direktne investicije. Kao izvor podataka, za stranu aktivu i pasivu banaka i ostalih finansijskih posrednika, koriste se i podaci monetarne statistike. Aktiva monetarnih vlasti u obliku dužničkih vrijednosnih papira klasifikuje se kao rezervna aktiva. Na strani pasive za sektor vlade raspolaže se samo podacima o vladinim međunarodnim obveznicama koje su izdane u procesu reprogramiranja dugova prema kreditorima iz Londonskog kluba i u jednom slučaju vladinim obveznicama izdanim na inostranom tržištu. Podaci o ovim transakcijama preuzimaju se od Službe za statistiku vladinih finansija i finansijskih računa CBBiH. Dijelom se podaci o tokovima portfolio investicija prikupljaju se i putem ITRS-a (podaci o transferima vezanim za kupovine i prodaje vrijednosnih papira koje su banke obavile u ime svojih klijenata). 
3.3. Finansijski derivati 

Konceptualni okvir: Ugovor o finansijskom derivatu je finansijski instrument koji je povezan s drugim određenim finansijskim instrumentom, pokazateljem ili robom i putem kojeg se posebnim finansijskim rizicima (rizik kamatne stope, rizik promjene kursa valute, rizik promjene cijene robe ili vlasničkog udjela i slično) može trgovati na finansijskom tržištu.

Podaci o finansijskim derivatima prikupljaju se putem istraživanja o direktnim investicijama u BiH koristeći obrazac koji sadrži poseban dio koji se odnosi na transakcije finansijskih derivata.

3.4. Ostale investicije 

Konceptualni okvir: Ukoliko transakcije nisu uključene u aktivu ili pasivu direktnih i portfolio investicija ili rezervu, pripadaju rezidualnoj kategoriji ulaganja, odnosno ostalim investicijama i razvrstane su kako slijedi:
· Ostali vlasnički kapital,
· Valuta i depoziti,
· Zajmovi, 

· Tehnička rezerva neživotnog osiguranja, životno osiguranje i anuitetne isplate, transakcije koje se odnose na penzije, 

· Trgovinski krediti i avansi,
· Ostale kategorije plaćanja/naplata,
· Alokacija SDR (osim držanja SDR koje je uključeno u rezervnu aktivu). 
Ostale investicije se, kao i ostale stavke finansijskog računa, prikazuju s aspekta finansijske aktive i finansijske pasive. Finansijska aktiva za bankarski sektor i sektor ostalih finansijskih institucija, dobija se na osnovu podataka monetarne statistike o stranoj aktivi komercijalnih banaka. Podaci o stranoj aktivi ostalih sektora dobijaju se iz izvještaja CBBiH – Odjeljenje za monitoring i analize o depozitima vlade i vladinih institucija u stranoj valuti, korištenjem podataka BIS banke o depozitima i zajmovima bh. nebankarskog sektora kod nerezidenata, rezultatima istraživanja o direktnim investicijama o zajmovima preduzeća te procjenom ostalih komponenti strane aktive za ostale sektore. Potraživanja bh. preduzeća po osnovu odobrenih trgovinskih kredita i avansnih plaćanja datih nerezidentima, prikupljaju se direktnim istraživanjem CBBiH o trgovinskim kreditima i avansima. Također, podaci za ovu kategoriju se kompiliraju od podataka monetarne statistike CBBiH za komercijalne banke i podataka iz ankete o plaćanjima premija osiguranja u inostranstvo. Podaci se upotpunjuju i istraživanjem i procjenom CBBiH o prilivu strane gotovine po drugim osnovama (naplata stanarina kao i plate rezidentima od strane nerezidenata, finansiranje neregistrovanog uvoza robe i privatnih putovanja u inostranstvo te držanje i konverzija strane valute u domaću valutu izvan bankarskog sistema). 

Neto finansijska pasiva ostalih investicija predstavlja transakcije zajmova i kredita koje su nerezidenti dali sektoru vlade, finansijskim organizacijama i nefinansijskim preduzećima (povlačenje novih zajmova, trgovinski krediti i avansi, međukompanijsko zaduživanje, kao i otplate glavnice tako nastalih obaveza). Također, u ovu kategoriju evidentiraju se i naplaćene premije životnog osiguranja od nerezidenata. Kao izvori podataka koriste se podaci Ministarstva finansija i trezora BiH (povlačenja novih zajmova i otplata glavnice za sektor vlade), podaci koje kompilira CBBiH (podaci monetarne statistike za bankarski sektor i sektor ostalih finansijskih institucija, odobreni trgovinski krediti kod nerezidenata i avansna plaćanja nerezidenata bh. kompanijama prikupljeni kroz istraživanje o trgovinskim kreditima i avansima, podaci o zaduživanjima bh. nebankarskog sektora prikupljeni putem istraživanja o DI, obaveze za životno osiguranje i reosiguranje) te procjene zajmova uzetih od nerezidenata zasnovane na podacima BIS banke i entitetskih ministarstava finansija.
3.5. Rezervna sredstva


Konceptualni okvir: Rezervna sredstva predstavljaju ona inostrana sredstva koja su kontrolisana od strane monetarnih vlasti i raspoloživa su monetarnim vlastima za potrebe finansiranja platnog bilansa, za intervencije na tržištima valuta radi uticaja na kurs domaće valute (nije relevantno za BiH zbog postojanja važeće monetarne politike – valutni odbor) kao i za druge slične svrhe (koristi se za očuvanje povjerenja u domaću valutu i ekonomiju, kao osnova za inostrane pozajmice i zajmove). Rezervna sredstva ili aktiva mora biti aktiva u inostranoj valuti i aktiva koja u stvari postoji, odnosno potencijalna aktiva je isključena. Osnovnu kompoziciju rezervne aktive i odnosne pasive čine monetarno zlato, specijalna prava vučenja, rezervna pozicija u MMF-u, ostala aktiva (koju čine valuta i depoziti, potraživanja od monetarnih vlasti i drugih jedinica, vrijednosni papiri, finansijski derivati i ostala potraživanja). Obaveze prema nerezidentima koje se odnose na rezervu su kratkoročne (na osnovu preostalog vremena do dospijeća) i evidentiraju se kao memorandumske pozicije (također nije relevantno za BiH).
Podaci o rezervnoj aktivi, odnosno tokovima međunarodnih rezervi preuzimaju se od nadležnih odjeljenja unutar CBBiH i to kroz:

· izvještaj o stanju deviznih rezervi i poštivanju smjernica CBBiH o upravljanju deviznim rezervama, 

· pregled finansijskih efekata držanja monetarnog zlata, 

· izvještaj o dospijeću, kupovini i prodaji dužničkih i vlasničkih vrijednosnih papira, 

· izvještaj monetarne statistike o rezervnoj poziciji kod MMF-a. 
3.6. Neto greške i propusti

Evidentiranje svih stavki platnog bilansa zasnovano je na principu dvostrukog knjiženja, pri čemu se sve razlike između ukupnog priliva i odliva u neto iznosu iskazuju kao neto greške i propusti. Neto greške i propusti su posljedica neadekvatnog ili netačnog vrednovanja transakcija (greške) ili neadekvatnog obuhvata pojedinih transakcija (propusti). 

